
  Пінск — адзін з найстаражытнейшых гарадоў Беларусі, неафіцыйная 

сталіца Беларускага Палесся. 

Упершыню звесткі пра Пінск, як адно з тураўскіх уладанняў вялікага 

кіеўскага князя Святаполка Ізяславіча, сустракаюцца на старонках  “Аповесці 

мінулых гадоў” пад 1097 годам. У гэтым годзе ў горадзе Любеч на Дняпры 

сабраўся з’езд рускіх князёў, выкліканы цяжкасцямі барацьбы з ваяўнічымі 

полаўцамі з-за міжусобнай барацьбы. З’езд прыняў важнае рашэнне аб 

парадку прастоланаследдзя: “Кождо да володеет своей отчиною…”. І ўсё ж 

неўзабаве  Святаполк Ізяславіч атрымлівае папярэджанне ад свайго 

пляменніка валынскага князя Давіда Ігаравіча аб нядобрых намерах 

церабоўльскага князя Васілька Расціславіча: “ ...увидишь, займет города твои 

Туров и Пинск, тогда помянешь меня…”. Так упершыню на старонках 

летапісаў з’яўляецца назва горада Пінска. “Пиняне”, як насельніцтва горада, 

ваколіц, згадваюцца летапісцам у 1097, 1226, 1228, 1263 гадах. 

Іпацьеўскі летапіс, які змяшчае звесткі па гісторыі Старажытнай Русі 

да 1292 г., стаў асноўнай крыніцай па старажытнай гісторыі Пінска. У 

кантэксце тагачасных палітычных падзей горад упамінаецца ў летапісе 14 

разоў і адзін раз згадваецца як “зямля Пінская”. 

Археалагічныя раскопкі горада сведчаць аб старадаўняй гісторыі 

Пінска. Яшчэ больш старажытнай мясцінай з’яўляецца археалагічны 

комплекс у вёсцы Гарадзішча, што у 12 км на паўночны ўсход ад Пінска, які 

даследчыкі лічаць старажытным Пінскам. Згодна з археалагічнымі данымі, у 

ІХ–Х стст. тут віруе жыццё, аднак з пачатку ХІ ст. яно заціхае. З сярэдзіны ХІ 

ст. у вусці ракі Піны, каля ўпадзення яе ў Прыпяць, на левым узвышаным 

беразе будуецца новы горад. 

Да сярэдзіны ХІІ ст. Пінск знаходзіўся ў складзе Тураўскага княства, 

потым стаў цэнтрам удзельнага Пінскага княства. З пачатку ХІV ст. Пінскае 

княства ўваходзіць у склад Вялікага Княства Літоўскага. У сярэдзіне ХVI ст. 

Пінск быў буйным горадам і налічваў каля 4 тысяч жыхароў. Планіровачнае 

аблічча Пінска вызначала яго размяшчэнне ўздоўж ракі Піны. Структура 

Пінска ўключала замак і пасады, абнесеныя ўласнымі ўмацаваннямі.  

У часы ВКЛ Пінск з’яўляўся важным грамадска-палітычным, 

сацыяльна-эканамічным цэнтрам рэгіёна Беларускага Палесся і ўсёй краіны ў 

цэлым.   12 студзеня 1581 г. Пінск атрымаў Магдэбургскае права. 

